
Кереш 
                                                                                                            Йидер үтмәк кешегә, и никү зат,
Бакый калыр бу җиһанда яхшы ат.

Мөхәммәдьяр

Кешенең төп үзенчәлеге шунда: ул һәрвакыт үзенең чын асылына кайтырга, үз кыйбласын табарга тели; гомере буе эзләнә, үзеннән соң нинди дә булса эз калдырырга тырыша. Таба, югалта; тормыш кануннарына яраклаша, аңа үзе дә үзгәрешләр кертә. Кеше дөньяда тереклек итү өчен көч-куәт эзли. Яхшылык белән яманлыкка аерылган бу дөньяның төп яшәү кагыйдәләрен кеше үз кыйбласының төп юнәлеше итәргә омтылган. Коръән ата-ананы рәнҗетмәскә, шәфкатьле булырга, үзеңнән көчсезләрне кыерсытмаска, кешеләргә ярдәмчел булырга, саран һәм үчле булмаска, гайбәт сөйләмәскә өйрәтә. Дөрес дип табылган кагыйдәләр кешеләрнең үз ышанычына (безнең мөселман халкы аны “иман” дип атаган) әйләнә барган: әхлакны тудырган. Тормышның нигезендә әхлаклылык ята. Әхлак – иман кешенең яшәеш чорындагы тәртип билгесен күрсәтә, аның барлык күркәм сыйфатларын берләштереп тора.
Кешелеклелек сыйфатларын тәрбияләү, югары әхлак идеалын тудыру татар әдәбиятында әле борынгы чордан ук төп темаларның берсе саналган. Бу бүген дә шулай. Югары әхлак сыйфатларын тәрбияләү мәсьәләсе бүгенге җәмгыять өчен бигрәк тә зарур. Чөнки бөек тарихы булган мәдәниятле, затлы милләтебез бу сыйфатларын югалта бара. Җәмгыятьнең эчкечелек, наркомания, талау, кеше алдау, фахишәлек кебек чирләре тамырыбызга кадәр үтеп кереп, милләтебезне эчтән тарката, аның яшәүгә булган өметен бетерә бара. Кешеләрдә усаллык, каты күңеллелек кебек сыйфатлар күбәя. Җәмгыятьне яхшы якка үзгәртүдә, халыкның әхлагын саклауда Ислам диненең әһәмияте бик зур. Моның шулай икәнен Урта гасыр чорында яшәгән әдипләребез бик яхшы аңлаганнар: йөрәкләре белән тоеп, Коръән кебек бөек хәзинәбезгә бик еш мөрәҗәгать итеп, әдәби әсәрләр иҗат иткәннәр. Бу әсәрләр юл күрсәтүче маяк ролен үтиләр.

Милләтебезнең әдәп-әхлагын тәрбияләү сагында торган бөек әдибебез Мөхәммәдьяр иҗаты рухи мирасыбызда аеруча мөһим урынны алып тора. Ул “дөньяви рухлы шагыйрь”. Аның әсәрләреннән без “катлаулы һәм каршылыклы тормышның аһәңнәрен, кайгы-шатлыкларын тоемлыйбыз”. “Җәмгыятьне савыктыру, иминлек урнаштыру – аның өчен иң мөһиме... “Төхфәи мәрдан” авторы җәмгыятьне савыктыруның, иминлек урнаштыруның нигезен кешеләрне тәрбияләүдә, алар арасында инсани мөнәсәбәтләр урнаштыруда күрә. Нәкъ менә шуңа күрә дә ул гуманистик сыйфатларының асылын, күркәмлеген... үз укучыларына җиткерергә омтыла, матур әхлакый эш-гамәл кылучыларның олылыгын, изгелеген конкрет каһарманнар ярдәмендә гәүдәләндерергә тырыша”.(
Кешелек җәмгыяте XXI гасырга аяк басты. “Әмма Мөхәммәдьярны борчыган проблемаларның күбесе һаман да яшәвен дәвам итә: гаделсезлек, ачлык, ялангачлык, түрәләр башбаштаклыгы, шәфкатьсезлек, сүз һәм гамәл төрлелеге, инсаннар һәм кавемнәр арасында тигезсезлек”.(( Шуңа күрә дә аның әсәрләрен уку, өйрәнү, белү һәм кешелеклелек сыйфатлары тәрбияләргә тырышу бүген дә актуаль булып кала. 

Мөхәммәдьяр иҗатында гуманизм, гадел җәмгыять төзү, кешелеклелек сыйфатлары тәрбияләү идеясе кызыл җеп булып сузылып бара. Аның “Төхфәи мәрдан” поэмасында әхлак мәсьәләләре ни рәвешле чагылыш тапкан соң? Бу хезмәтебезнең төп максаты да шуннан гыйбәрәт. Аңа ирешү өчен, без түбәндәге бурычларны билгеләдек:

· Мөхәммәдьяр иҗатының өйрәнелү тарихын чагылдыру;

· “Төхфәи мәрдан” поэмасының төзелеше, сурәтләү үзенчәлеге турында аңлатма бирү;

· поэмада әхлак мәсьәләләренең куелышын яктырту;

· кешелеклелек сыйфатларын тәрбияләүдә аларның ролен күрсәтү.

1. Мөхәммәдьярның “Төхфәи мәрдан” әсәрендә әхлак мәсьәләләре

1.1. Шагыйрь иҗатын өйрәнү тарихы

Шагыйрь мирасын өйрәнүнең шактый бай тарихы бар. Мөхәммәдьяр иҗатына М.Иванов, И.Березин кебек атаклы галимнәр бик зур бәя биргәннәр. Шулай ук М.Госманов, Н.Хисамов, Н.Исәнбәт хезмәтләрендә дә төрле яссылыкта тикшерелгән, бәяләнгән.

1993 елгы “Мирас” журналының 12 нче санында Х.Миңнегуловның “Казан ханлыгы чоры язма мәдәнияте: Мөхәммәдьяр Мәхмүд хаҗи углы” фәнни хезмәте шагыйрь иҗатын өйрәнүгә керткән иң уңышлы хезмәтләрдән саналырга хаклы. 

1997 елда Мөхәммәдьярның тууына 500 ел тулу уңае белән чыгарылган “Мирас” журналының 6 нчы саны шагыйрь иҗатын өйрәнү өчен зур мөмкинлекләр ачты. Бу санда Х.Миңнегуловның “Мәрданәләр дик билеңне баглагыл”, В.Хаковның “Мөхәммәдьяр теле” фәнни мәкаләләре басылып чыккан иде. Шагыйрь иҗатына фәнни-фәлсәфи күзәтү ясалып, аның поэмаларындагы тел-сурәтләү чараларының үзенчәлекләре, стиле, сүзлек хәзинәсе торышы турында кыйммәтле фикерләр әйтелгән бу хезмәтләрдә. Шул ук санда галим Ш.Абиловның “Мөхәммәдьяр әсәрләренең мәгънәви тәрҗемәсе” мәкаләсе дә бар. “...Урта гасырларда иҗат ителгән әсәрләрнең автор кулы белән язылган нөсхәләренең сакланганнары бик сирәк. Алар безнең көннәргә төрле чорларда кулдан-кулга күчерелү юлы белән ирешкән... Мөхәммәдьяр әсәрләре белән дә эш шулай... Аның Казан дәүләт университетының Фәнни китаханәсендә саклана торган “В.1909” санлы күчермәсе таушалган, күп битләре төшкән...”( – дип искә ала автор. Ш.Абилов Мөхәммәдьяр поэмаларның мәгънәви тәрҗемәсен әзерләгән. Журналда хәзерге мәгънәви тәрҗемәдә тәкъдим ителгән “Төхфәи мәрдан”, “Нуры содур”, “Нәсихәт” әсәрләре дә урнаштырылган. 

Анализлау өчен төп чыганак итеп “Төхфәи мәрдан” поэмасының алда әйтелгән журнал варианты алынды.
1.2. Әдип яшәгән чор

Иң элек әдип яшәгән чор турында берничә сүз әйтергә кирәк. Мөхәммәдьяр якынча 1497 елда туган, Казанда яшәгән. Укымышлы нәселдән чыккан әдип атасы хаҗи Мәхмүднең вазифасын (ул Казан ханнарының төрбәләрендә кабер сакчысы булып торган) мирас итеп алган һәм үзе дә Мөхәммәдәмин хан каберлегендә догачы булып хезмәт иткән. Ул яшәгән чор катлаулы һәм киеренке булуы белән аерылып тора. Мәскәү хөкүмәте Казан ханлыгының эчке эшенә әледән-әле тыкшынып тора. Власть җитәкчеләре арасында ике төрле юнәлеш яши: куәтле төркемнәрнең берсе Мәскәү ягын каерса, икенчесе исә Төркиягә йөз тотарга кирәк дип исәпли. Сарай шагыйре булмаса да, Казан ханнары белән аралашкан Мөхәммәдьяр Мәскәү ягына караучы төркемгә теләктәшлек күрсәтә. Ә соңыннан, шул төркем вәкилләре белән бергә, илгә килгән фаҗиганың ачысын ахыр чиккә кадәр татый: 1552 елда Казан ханлыгының җимерелүенә шаһит була. Вафат булуы да шул чорга карый.
Бу чорда Мөхәммәдьяр актив иҗат итә. “Төхфәи мәрдан” (“Егетләргә бүләк”) поэмасын ул 1539 – 1540 елларда Казан шәһәрендә яза. Шагыйрь буларак, ул үзенең җәмгыятьтәге роле, ягъни миссиясе турында бу поэмасында әйтеп уза:

Мән тәкый фәрман биләдер һәр эшем,

Куймагым ил күңле өчен гәрдәшем, - 

ягъни ил күңеле өчен тырышуын туктатмаячагын белдерә. Гомере буе ул үз Ватанының көчле, халкының бердәм һәм бөек булуын күрергә теләгән. Илдә хөкем сөргән башбаштаклыкларның, бигрәк тә киң катлау халыкның золымнан-изүдән интегүенең сәбәбен Мөхәммәдьяр әхлак бозылудан, дин юлыннан тайпылудан, ягъни гөнаһ эшләр кылудан күрә. Үз сүзенең көчен тоеп, кешеләргә шигырь теле белән тәэсир итәргә, аларның әхлагын тәрбияләргә тели. Поэмасында ул гуманистик сыйфатларның асылын, матур әхлакый эш-гамәл кылучыларның олылыгын, изгелеген конкрет геройлар ярдәмендә гәүдәләндерергә тырыша. Гомумән, поэма гаделлекне, игелекне олылый, шәфкатьлелеккә өнди, явызлыкны һәм җәбер-золымны кискен рәвештә гаепли. 
1.3. “Төхфәи мәрдан” поэмасының төзелеше, сурәтләү алымнары

“Төхфәи мәрдан” әсәре төзелеше буенча үзенчәлекле. Ул Аллаһыга, Мөхәммәд пәйгамбәргә, дүрт хәлифәгә дан җырлау – “Багышлау” бүлеге белән башланып китә. Бу – ул чор әдәбиятына хас әйбер, зарур таләп булып торган. Аннан соң Мөхәммәдьяр шагыйрьнең җәмгыятьтә тоткан урыны, аның төп бурычы нинди булырга тиешлеге турында яза. 

Гакълың булса, җирдә калдыр сүзеңне,

Укыганнар ахыр данлар үзеңне.

Чын кеше шул – сүз гәүһәрен кем сачәр,.

Бу – мәсәл җер: начар аслыннан качар.

Поэманың төп өлеше табигать күренешләрен, авторның эчке кичерешләрен сурәтләгән парчалардан, гыйбрәтле, әхлакый-фәлсәфи хикәятләрдән тора. “Төхфәи мәрдан”дагы аерым чәчмә юллар тезмә текстагы эчтәлекне ачыклау, хикәятләрдәге төп фикерне аңлату рәвешендә бирелгән. 

Хикәятләрнең дә төзелеше төрлечә. “Шаһ Һарун” хикәяте үзе дүрт мәҗлестән (бүлектән) тора. Аннан соң килгән алты хикәят тә дидактик рухта булып, күләмнәре төрлечә бирелгән. Хикәятләр билгеле бер сюжет сызыгы буенча бер-берсенә бәйләнешле рәвештә урнашмаганнар. Һәрберсенең үз сюжеты бар һәм аларда төрле-төрле әхлак сыйфатлары аерым алып сөйләнелә. 
Алар төрле чаралар ярдәмендә, ягъни күпсанлы мәкаль-әйтемнәр, канатлы сүзләр кулланып, образ-детальләрне киң файдаланып язылган. “Төхфәи мәрдан” поэмасындагы хикәятләр әкияти сөйләм стиленә якын тора. Вакыйга-хәлләр, вакыт һәм урын бирелеше дә шартлы характерда. Персонажның төп сыйфатын аның исеме аркылы әйтеп бирү, исемнәрне символлаштыру да зур роль уйный. Мәсәлән, Зәргәр (ювелир), Заһид (изге), Хушнәва (матур тавышлы) һ.б. Югарыда әйтеп кителгән сурәтләү чараларын куллану шагыйрьгә фикерләрен тагын да тирәнрәк, үткенрәк итәргә мөмкинлек бирә. 
Әсәрнең үзәгендә - кеше образы. “Ул диндар, тыйнак, киң күңелле, юмарт, гадел, ярдәмчел, белемле... Автор бу төр сыйфатларның асылын, өстенлеген махсус рәвештә аерым-аерым да тасвирлый”.( Аны олылау, хезмәтен хөрмәт итү җылы хисләргә төрелеп бирелә. Зур акыл көченә ия булган кеше, үзен бәхетле итү өчен, иң элек илен бәхетле итәргә тиеш. Бу исә югары әхлак сыйфатлары кеше яшәешенең үзәгендә торганда гына тормышка ашырыла ала. Кешенең җирдә башкарылырга тиешле вазифасы турында бу рәвешле фикер йөртү Мөхәммәдьяр иҗатындагы гуманизмның нигез тамырын тәшкил итә. 
Аның әсәләрендә, бигрәк тә “Төхфәи мәрдан”да, кеше бөек бер яратылыш итеп бәяләнде, аның акыл көче, сәләте макталды. “Мөхәммәдьяр гомерне, яшәүне кәрван йөреше белән чагыштыра. Аның фикеренчә, һәр инсан Ходай тәгалә тарафыннан үзенә бирелгән гомерне “гафил”лектә түгел, даим хәрәкәттә, игелекле эш-гамәлләр белән уздырырга бурычлы”.(( Мөхәммәдьяр фикеренчә, кешенең яратылыш асылында игелекле булу, зирәк акыллылык сыйфатлары да ята. Шушы сыйфатларның алга таба үсеше нинди юнәлеш алуы исә тормышның үзе, кешене уратып алган мохит һәм социаль шартлар белән бәйләнгән. Явызлык хөкем сөргән җирдә гаделлеккә урын калмый. Андый җәмгыятьнең кешеләренә иман нуры, шәфкать төшенчәләре бөтенләй чит нәрсә булып кала. Мөхәммәдьяр моны бик яхшы белгән. 
1.4. “Шаһ Һарун” хикәяте

“Төхфәи мәрдан” поэмасының “Шаһ Һарун” исемле беренче хикәятендә үк гадел хөкемдар һәм аның кылган гамәлләренә зур бәя бирә. 
Сорап килгән тапты туры хөкемен, - 

Үти иде бәхетсезләр теләген.

Падишаһлыгында иде ул мәгърур,

Гаделлек белән аты булды мәшһүр, - 

ди ул Һарун шаһ турында.

Вәзирләре бары игелекле иде, -

Бары шаһ Һарунның нурында иде, - 

дип дәвам итә Мөхәммәдьяр гадел хөкемдар кулы астында яшәгән кешеләрнең (вәзирләрнең) дә игелекле булуына, ягъни аннан үрнәк алып яшәүләренә ишарә итеп. Ләкин Хушнәва исемлесенә - узенең сандугач тавышы, гаҗәеп матурлыгы белән (“Күрер күзгә матурлыкның шаһы иде...”) аерылып торучысына – шаһ “урын бирде үз тәхете каршында”. Хушнәва яхшылыкка яхшылык белән җавап бирә, ягъни:
Шаһ алдында тора таңнар атканчы,

Күңелләргә мең төрле моң акканчы.

Шулай итеп, шаһ Һарун сөекле колын артыграк яратты, башкалардан аерып, аңа өстенлек бирде, калганнарга, әлбәттә, игътибар кимеде. Шаһ Һарун үзенең гадел эш-гамәлләренә хилафлык китерде: берәүгә өстенлек биреп, аны башкалардан аерып куйды. Нәтиҗә озак көттермәде: көнчелек, хөсетлек кебек начар сыйфатлар баш калкытып, сарай идарәчеләре арасында гауга, ызгыш-талаш китереп чыгарды. Әсәргә яңа юнәлеш биреп, Мөхәммәдьяр алга таба дүрт тискәре образны тудыра. Гаделлеге белән аерылып торган дәүләттә тынычлык югала. Ни өчен соң Мөхәммәдьяр шундый сюжет сайлаган, нәрсә әйтергә теләгән ул моның белән?
Кешеләрдәге иң матур сыйфатларның алга таба үсеше кешене уратып алган мохит белән дә бәйле дигән идек. Мөхәммәдьяр да үзенең әсәрләрендәге начар яисә яхшы саналган персонажларның барлыкка килүен әнә шулай аңлата. Җәмгыятьтә әз генә чагылыш тапкан гаделсезлек тә әхлак нормаларының бозылуына  китерә. Әнә шуны оста итеп сурәтләү аша шагыйрь үз заманы хөкемдарларын кисәтергә тели: гадел җәмгыять гадел мөнәсәбәтләргә корылырга тиеш, чөнки кешеләр бар да бертигез. Киресенчә булганда, җәмгыятьне эчтән какшата торган яман сыйфатлар тамыр җәячәк. “Шаһ Һарун” хикәятенең калган дүрт мәҗлесендә (бүлегендә) автор әнә шундый тискәре сыйфатларның чын асылын ачып бирүгә  игътибарны юнәлтә һәм, бик оста итеп, моңа ирешә дә.
Тойгысун, Гөлруй, Чынбил, Безбаз исемнәре белән атап, шагыйрь баштан ук персонажларның нинди кешеләр булуына ишарә итә. Тойгысун “ач күз”, “комсыз кеше” дигән мәгънә белдерә. Әшәкелекнең башында шул тора. Гөлруй – “гөл йөзле”, Чынбил – “дөреслекне белүче”, Безбаз “лачын” дигән мәгънәләрне белдерсәләр дә, алар да Тойгысунга ияреп, Хушнәваны хурлауда катнашалар. Сәбәбе – көнчелек.
Кинә тотып, бәгырьләрен кан алды,

Эч-тышлары ачу утында янды, - 

ди автор алар турында. Көнчелек – кешене эчтән кимерә, ашау-эчүдән, йокыдан яздыра, адәм хурлыгына калдыра торган нәрсә. Үз чиратында ул яла, гайбәт кебек икенче бер әшәкелекне китереп чыгара. Кешедә үч алу тойгысы уянып, ул тирә-яктагыларның тормышын да челпәрәмә китерергә мөмкин. Алда әйтеп кителгән геройларның бәхәсе әнә шуны күрсәтә. Ләкин яхшылыкка әсәрдә зур өстенлек бирелә. Мөхәммәдьяр Тойгысун Һәм Хушнәва бәхәсе аша, оста итеп чагыштырулар кулланып, зирәк акыллылык, игелеклелек кебек сыйфатларның бөеклеген күрсәтә алган.
Акыллы шул – олылар белән булса,

Күңлен ялган, Явызлыктан пакъ кылса.

Акыллы ир: мин – олы, дип мактанмас,

Андый затта тәкәббер, кинә булмас.

Шулай итеп, мактанчыклык, ялган, тәкәбберлек кебек сыйфатлар акыл белән янәшә яши алмый.

 - Син – буш кабык, миндә акыл, фәһем бар, - дип, бу сыйфатларны буш кабык белән тиңли автор. Гөлруйның үз-үзен мактавын ул әдәпсезлек дип саный. Гомумән, мактану ул – күңел кайтаргыч сыйфат, мәгънәсезлек, кулыннан чын эш килмәгәннәргә хас билге булуын ассызыклый Мөхәммәдьяр. 

Әйтте: “Синдә һичбер инсаф күренми,

Шапырынма – ни дә кулыңнан килми, - 

дип җавап бирә Хушнәва Гөлруйга. 

Хикәяттә Чынбил дигән персонажны бәхәсләшүдән баш тартырга мәҗбүр итә шагыйрь. 
Көчең барда тырыш, арттыр ишеңне,

Тик үзеңә дошман итмә кешене.

Ачу, нәфрәт, кинә тотып юанма,

Дошманым зәгыйфь, дип, эчтән куанма, -

дип әйттерә ул Чынбилдән. Бәхәсләшергә дип килгән кешене ни өчен бу эштән баш тарттыра соң автор? Коръәнне бик яхшы белгән Мөхәммәдьяр тиешле урында телен тыеп тора белүче, үч алуга юл куймыйча гафу итә һәм  кичерә алучы кеше генә гүзәл әхлаклы чын кеше, хак мөселман була дип санаган. Ә бу хикәятнең ахырында автор:

Аңың булса, иргә итмә явызлык:

“Кое казып, үзе төшкән”, - ди халык, - 

дигән юлларны китерә һәм бу фикере аның хикәятләренең буеннан-буена кызыл җеп булып сузыла, ягъни аларның төп асылын, нигезен билгели.

Мөхәммәдьяр игелекнең – игелек, яманлыкның яманлык булып, кире үзеңә кайтасын яхшы белеп эш иткән. Шунысы да мөһим: аның хикәятләрендәге күп кенә персонажлар үзләренең эш-гамәлләре өчен җавапны бу дөньяда ук бирәләр. Үз укучысын кешелексез адымнар ясаудан тыеп калырга теләгән автор өчен бу иң дөрес алымнарның берсе түгелмени?
Тирә-яктагыларга изгелек эшләргә теләү – күпләргә хас сыйфат. Бу Коръәндә дә, әби-бабаларыбыз тәрбиясендә дә чагылыш тапкан.

1.5. “Заһид” хикәяте

Мөхәммәдьяр да әхлак мәсьәләсенең бу ягына игътибар бирмичә калмаган. “Заһид” хикәятендә ул Капланга, еланга, маймылга эшләгән яхшылыкларының әҗерен күргән, шул ук вакытта Зәргәргә кылган яхшылыгыннан җәфага дучар ителгән Заһид дигән персонажны сурәтли. Ул коега төшкән маймылны, капланны, еланны чыгаргач, тегеләре коеда калган Зәргәрне чыгармаска киңәш итәләр, чөнки ул игелексез кеше була. Ләкин:

Җепне салды Заһид, сүзгә бакмады, - 

Кешелек заты хакын саклады.

Әйе, кешелекле кеше үз намусына беркайчан да хыянәт итми.

Кеше – асылы саф, игелек иясе,

Тумышыннан ук зирәк, акыл иясе, - 

дип яза шагыйрь бу турыда.
Җанварларга эшләгән яхшылык эзсез югалмый: бар да аңа әҗерен кайтаралар. Ләкин кеше исемен күтәреп йөргән Зәргәр аны төрмәгә яптыра: яхшылыкка явызлык белән җавап бирә.

Мөхәммәдьяр бу хикәяте аша укучысына, беренчедән, кайвакытта башкалар сүзенә дә колак салырга кирәклекне (җанварлар Заһидны кисәттеләр бит), икенчедән, кылган яманлыгың өчен биреләчәк җәзаның котылгысыз булуы турында әйтергә теләгәндер, мөгаен.

Яман иде Зәргәр, игә килмәүче,
Бәдбәхет бер, яхшылыкны белмәүче.

Яхшылыкка – яхшылык булыр мәза,

Яманлыкка – яманлык булыр җәза.

Зәргәр дә җәзасын ала: аны дарга чыгарып асалар.

1.6. “Игелекле кыз һәм саран ата” хикәяте

“Игелекле кыз һәм саран ата” хикәятендә Мөхәммәдьяр гүзәл әхлаклы кешенең чын йөзен билгеләүче сыйфатлардан саналган юмартлыкның, кешеләргә карата игелекле булуның әһәмиятен ачып бирә. Автор, антитеза алымын кулланып, юмартлыкка каршы куелган саранлыкның кеше күңелен гарипләндерүче, тормышын төссезләндерүче, яшәешен агулаучы тискәре күренеш булуына басым ясый. Хәерчегә икмәк биреп чыгарган өчен, кызының кулын кискән атаның дөньяда яшәргә хакы юк, дигән фикерне шагыйрьнең түбәндәге сүзләре раслап тора:

Кабул булып Хакъка кызның догасы,

Эче шартлап, һәлак булды атасы.
Кызның яхшылыгы үзенә мең өлеш булып кире кайта, ягъни үзе теләгәнгә кияүгә чыга, Ходай Тәгалә аңа кулын кире кайтара. 
1.7. “Ярлы кешенең, тәңре биргән бәлага түзеп, беткесез малга ирешүе” турындагы хикәяте

Мөхәммәдьяр бу хикәядә чагылган фикерне “Ярлы кешенең, тәңре биргән бәлага түзеп, беткесез малга ирешүе” турындагы хикәятендә бик үтемле чаралар һәм мисаллар ярдәмендә ныгыта. Моннан соң укучыда шундый сорау туарга мөмкин: бар кеше дә игелек кылырга сәләтлеме? Бик мохтаҗ ир белән хатын җеп эрләп саткан акчага гына яшиләр. Шул бер тәңкә акчаны да ир кеше биш тәңкә өчен бер-берсе белән сугышучы ике кешегә, бүтән сугышмасыннар, бер-берсенә зыян салмасыннар өчен биреп калдыра. Ә үзләре ул көнне бернинди дә ризык капмыйлар. Димәк, ул башкаларга карата шул дәрәҗәдә шәфкатьле ки, гаиләсе турында кайгырту да икенче планга күчә. (Бүгенге көн укучыларына аңлату өчен нинди яхшы мисал!). Ә бит базарда ул берүзе генә булмагандыр. Иң хәерче кеше ярдәмгә беренче булып килгән икән, моннан шундый нәтиҗә ясарга гына кала: шәфкатьлелек хисе күңелен бизәгән кеше генә игелек эшләргә сәләтле. Игелеклелекнең төп юлдашы да шәфкатьлелек булып чыга болай булгач.  Әйе, шулай. Автор моны раслау өчен тагын бер мисал китерә. Икенче көнне ир җепне сасы балыкка алыштыра, ә аның эченнән “энҗе чыкты миң кадәр”. Аны сатып, “дөнья кайгы –хәсрәтеннән бушанып утырганда икәү, кинәттән бер теләнче керде ишектән”. Ир белән хатын аның белән акчаларын бүлешергә дә әзер. Мөхәммәдьяр моны Ходай тарафыннан сынау дип кабул итәргә куша һәм һәр кеше үз гомерен игелек кылып яшәргә тиеш дигән фикерне янә кабатлый:
Файда китер һәркемгә син, яңгыр күк,

Йә диңгезнең төбендәге җәүһәр күк.

Бу җиһан ул – игелек, хөрмәт җиредер,

Иминлек һәм игелек – җан куәте-көчедер.

1.8. “Асрама эт баласын – аслына тартыр”

Мөхәммәдьярның “Төхфәи мәрдан”поэмасындагы соңгы хикәяте дә игътибардан читтә кала алмый. Ул хикәяттә, кеше киңәшен тотмыйча, түбән әхлаклы кешене тәрбияләргә тырышып, үзен һәлакәткә дучар иткән вәзир турында бара сүз. Дошман ягыннан чыккан яшь әсирне үлемнән коткарып, вәзир аны үз иленә файдалы кеше итеп тәрбияләмәкче була. Аны гел кисәтеп киләләр:
 Намуссызга хөрмәт итмәс-гакълы бар:

“Асрама эт баласын – аслына тартыр”.

Олыларның сүзен санамый зурлыкка,

Үз эшеннән калды вәзир хурлыкка, - 

чөнки “яхшылыкларны белмәде ул (әсир) затсыз”, ягъни чит ыруның бу баласы үзен коткарып тәрбиягә алган вәзирне һәм аның балаларын “үтереп качты”. Димәк, һәр гамәлеңне-эшеңне үзеңчә эшлә, ләкин вакыт-вакыт тормыш тәҗрибәсе туплаган олы кешенең дә киңәшен тыңла. Шагыйрь, мөгаен, әнә шулай дип әйтергә теләгәндер дә. 

Һәркем итә икән үгет – сал колак,

Нәсихәт алмаганның эшенә бак.

Олыларның сүзе безгә хикмәттер,

Һәркемгә дә нәсихәт – хуш, кыйммәттер, - 

дип юкка гына нәтиҗә ясамагандыр шагыйрь. Димәк, тәрбияле кеше зурлар сүзенә колак салырга һәм аларның фикерен дә хөрмәт итәргә тиеш.

1.9. “Бүре һәм падишаһ кыз” хикәяте

Мөхәммәдьяр “Төхфәи мәрдан” әсәрендә гүзәл әхлак сыйфатларын тасвирлап язганда, сүзе үтемле, ышанычлы булсын өчен, Коръәнгә, Алла исеменә таяна. “Бүре һәм падишаһ кыз” хикәятенең төп асылы да нәкъ шундый. “Аллаһы Тәгалә белмәс, дип, хата эш эшләмәгез, хаталы уйлар башыгызга килмәсен,” – дип әйтергә тели шагыйрь. “Язмыштан узмыш юк” дигән әйтемнең дә дөреслегенә ышандырмакчы була ул үз укучысын. Үлеме бүре тарафыннан булырга тиешле (күрәзәче шулай әйткән була) патша кызын калын диварлар да коткарып кала алмый. Патша үз кызын язмышында язылган фаҗигале үлемнән коткарып калырга, ягъни Аллаһы Тәгалә хөкеменә каршы барырга уйлый, ләкин үзенең хаталануын аңлап:
Кичерә күр Син әүвәлен, илаһым,

Ярлыкка Син һәм ахырын, илаһым, - 

дип, аннан гафу итүен сорый. Мөхәммәдьяр яшәгән чорда диннең куәте зур булган. Аллага чиксез ышану, тирән хөрмәт, аның кодрәте алдында баш ию шагыйрьнең шигъри юлларыннан әледән-әле күренеп тора. Шагыйрь өчен Аллаһы Тәгалә - юмарт, ярдәмчел, кодрәтле белем иясе, хөрмәт, зурлык, сафлык рәхим иясе. Кешелеклелек сыйфатларын үзендә тәрбияләргә теләгән һәр кеше күңелендә аның исемен йөртә, аның исеме белән изге гамәлләр кылырга тиеш, дип саный Мөхәммәдьяр:
Бер яхшылык кылсаң – унны алырсың,

Унны бирсәң – урнына йөз алырсың.

Үзеңә теләсәң, үзгәгә шуны телә,

Егълатып син үксез хакына тимә.

Дөньяда ризыкың барда юмарт бул, - 

Ут газабын үзеңә аслан кыл.

Бу юллардан күренгәнчә, Мөхәммәдьяр үз халкының рухи ныклыгы, әхлакый сафлыгы өчен кайгыртучы чын мөселман шагыйре булган.

2. Поэманың төп кыйммәте

Кеше гомере чикләнгән. Шул аз гына вакыт эчендә дә ул әллә никадәр яхшылыклар эшли ала. Рухи сафлыгын саклап калу өчен тырышкан һәр кеше башкаларны бәхетле итү өчен көрәшергә һәм моны саф күңелдән, риясыз рәвештә эшләргә тиеш. Адәм баласы хатадан хали түгел. Ләкин аны чын күңелдән төзәтергә омтылса, башкача кабатламаса, кешенең күңеле, иманы саф калыр. Мөхәммәдьяр фикеренчә, бу дөнья – яхшы, игелекле гамәлләр кылу урыны.
“Төхфәи мәрдан” поэмасы гуманистик рухлы әсәр буларак, кешегә мәхәббәт, өмет белән сугарылган. Татар халкы аны яратып укыган, әсәрдәге хикмәтле сүзләр, гыйбрәтле хәлләр белән азыкланган. Мөхәммәдьяр исә күркәм әхлакый сыйфатларны, яхшы эш-гамәлләрне, иң беренче чиратта, гадәти хезмәт кешесендә күргән. Шуның белән дә ул һәммә кешенең күңел кылларын тибрәтә алган. Әсәрнең кыйммәте шунда: Мөхәммәдьяр гуманистик сыйфатларның асылын, күркәмлеген үз укучысына тиешенчә җиткерә һәм матур әхлакый эш-гамәл кылучыларның олылыгын, изгелеген оста итеп тасвирлый алган.

“Урыс баскыннарының һөҗүме нәтиҗәсендә татар милли дәүләтенең җимерелү фаҗигасен үз күзләре белән күргән һәм аны үз йөрәге аша үткәргән Мөхәммәдьяр үзенең үлемсез шигъри әсәрләрендә ил, халык язмышын гына кайгыртып калмый, бәлки киләчәк буыннар гыйбрәт алырлык мисаллар да тәкъдим итә, безне дә ил, халык язмышы хакында бергәләп уйланырга чакыра...”(

